
MAQEDONIA 
 
Republika e Maqedonisë është demokraci parlamentare me popullatë prej përafërsisht 2.1 
milionë banorëve. Kryetari zgjedhet nga qytetarët dhe është udhëheqës i shtetit dhe komandant 
suprem i forcave të armatosura. Parlamenti njëdhomësh (Kuvendi) e ushtron pushtetin ligjvënës. 
Zgjedhjet parlamentare në korrik të vitit 2006 në përgjithësi i kanë plotësuar standardet 
ndërkombëtare, ndonëse në fushatën parazgjedhore dhe procedurat në ditën e zgjedhjeve janë 
shënuar parregullsi dhe shembuj të izoluar të dhunës. Kryeministri Nikolla Gruevski, në 
udhëheqje të koalicionit qeverisës multietnik, e ka marrë detyrën në gusht të vitit 2006. Marrë në 
përgjithësi, pushteti civil e ka mbajtur kontrollin efektiv mbi forcat e sigurisë.    
 
Në përgjithësi, qeveria i ka respektuar të drejtat e njeriut të qytetarëve të saj, por ka pasur 
probleme në disa fusha. Dhuna policore ndaj të dyshuarve edhe më tej ka vazhduar të jetë 
problem dhe ka pasur pretendime për shqetësime policore të pakicave etnike. Prapëseprapë, 
organet e pushtetit kanë ndërmarrë masa për përforcimin e mbikëqyrjes së policisë. Korrupsioni 
në Ministrinë e punëve të brendshme dhe Ministrinë e drejtësisë, së bashku me presionin politik 
të ushtruar mbi këto dikastere, gjyqet dhe prokurorin e përgjithshëm e ka penguar hetimin dhe 
ndjekjen ligjore të disa shkeljeve të pretenduara të të drejtave të njeriut. Trafikimi i qenieve 
njerëzore edhe më tej ka vazhduar të jetë problem, ndonëse vëmendja e rritur e qeverisë ka 
kontribuar në rënien e dukshme të disa formave të trafikimit gjatë vitit. Diskriminimi shoqëror 
kundër pakicave etnike, në veçanti romëve, ka vazhduar të jetë problem. Por, tensionet mes 
maqedonasve dhe shqiptarëve etnikë kanë vazhduar të zvogëlohen.   
 
RESPEKTIMI I TË DREJTAVE TË NJERIUT 
 
Pjesa 1 Respektimi i integritetit të njeriut, duke e përfshirë edhe lirinë nga:  
 
a. Heqja arbitrare ose e padrejtë e të drejtës për jetë 
 
Nuk ka pasur raporte për vrasje arbitrare ose të paligjshme nga ana e qeverisë ose përfaqësuesit e 
saj.  
 
Më 3 shkurt, Gjyqi i apelit në Shkup i ka shpallur të pafajshëm tre ish-efektivët policorë dhe një 
person afarist, të pandehur për rastin e vitit 2002 kur policët i kanë vrarë shtatë emigruesit ilegalë 
nga Azia e jugut në Vreshtat e Rashtakut. Prokuroria ka parashtruar ankesë ndaj shfajësimeve në 
Gjyqin suprem, prej ku është pritur vendimi në fund të vitit. Prokuroria e ka ngarkuar ish-
Ministrin e punëve të brendshme Ljube Boshkovski si urdhërues të vrasjeve, duke pohuar që 
emigrantët kanë qenë terroristë të cilët u janë kërcënuar ambasadave të huaja në Shkup. 
Prapëseprapë, në fund të vitit qeveria nuk ka ngritur padi kundër Boshkovskit, i cili ka qenë në 

burgun e Hagës, ku ballafaqohet me akuza për krime tjera lufte. Shfajësimi dhe procedura e 
zgjatur gjyqësore e lëndës ka qenë mjaft e kritikuar nga opinioni publik, zyrtarët gjyqësorë dhe 
ekspertët ndërkombëtarë. Deri në fund të vitit, gjyqi themelor nuk ka vendosur për kërkesat e të 
pandehurve për kompensim në të holla për shkak të paraburgimit të zgjatur dhe të gabueshëm.   
 
Në fund të vitit, në gjyqin në Kumanovë, pas tre aktgjykimeve të prapësuara, është planifikuar 
rigjykimi i katërt i njërit prej 12 të pandehurve për terrorizëm për vendosjen e eksplozivit në vitin 
2003 në Kumanovë dhe hekurudhën e afërt, ku kanë gjetur vdekjen një person dhe janë lënduar 
disa tjerë. Gjyqi i apelit në Shkup dhe Gjyqi suprem i kanë konfirmuar aktgjykimet e vitit 2006 
dhe 2007 për katër të pandehurit, ku tre prej tyre janë dënuar me burgim 14 vjeçar dhe njëri me 
burgim 10 vjeçar. Shtatë të pandehurit tjerë edhe më tej kanë mbetur në liri.   
 
b. Zhdukjet 
 
Nuk ka pasur raporte për zhdukje me motiv politik.  
 
c. Tortura dhe trajtimet ose ndëshkimet tjera mizore, çnjerëzore ose poshtëruese  
 
Ndonëse ligji i ndalon këto veprime, ka pasur raporte të besueshme sipas të cilave policia 
ndonjëherë ushtron forcë të tepërt gjatë arrestimeve të të dyshuarve për vepra penale dhe për 
keqpërdorimin e të burgosurve.  
 
Për shembull, më 16 maj, një person në Shkup e ka akuzuar policinë për ushtrim të forcës së 
tepërt gjatë një kontrolli të rëndomtë të trafikut. Seksioni i standardeve profesionale (SSP) i 
Ministrisë së punëve të brendshme ka konstatuar që efektivët policorë në vendin e dhënë e kanë 
keqpërdorur autorizimin e dhënë dhe ka ngritur procedura disiplinore kundër tyre. Pjesëtarët e 
njësive speciale policore Alfa e kanë rrahur kameramanin e televizionit Alsat, Igor Ljubovcevski, 
më 26 shtator, duke i shkaktuar lëndime trupore. Ekipi televiziv ka qenë duke incizuar një polic, 
i cili e ka ndaluar veturën e një deputeti të Bashkimit Demokratik për Integrim, në dalje të 
Shkupit.  
 
Ekzistojnë disa raste prej viteve të kaluara të cilat edhe më tej kanë mbetur të pazgjidhura. Prej 
pesë rasteve të keqtrajtimit të pretenduar policor, të cilat i janë paraqitur Prokurorisë nga ana e 
Avokatit popullor në vitin 2005, për njërin rast është filluar hetimi, kurse tre tjerat edhe më tej 
zyrtarisht kanë mbetur në shqyrtim e sipër. Prokuroria nuk ka vazhduar me ndjekjen e rastit të 
pestë. Pas ndalimit të hetimit të Prokurorisë, që ka qenë e bazuar në pohimet e tre romëve për  
rrahjen nga ana e policisë në stacion policor në vitin 2005, ata kanë filluar procedurë civile, e cila 
në fund të vitit ka qenë e pezulluar.  
 
Ky është viti i tretë ku nuk janë raportuar zhvillime për ankesën e Qendrës evropiane të të 
drejtave të romëve, të lidhur me rastin e vitit 2004, kur dy policë në Shkup i kanë rrahur dy 
romët, Trajan Ibrahimovi dhe Bergiun Ibrahimovic.  
 
Më 15 shkurt, Gjyqi evropian i të drejtave të njeriut ka konstatuar se Qeveria e ka shkelur 
Konventën evropiane për mbrojtjen e të drejtave te njeriut dhe lirive themelore, për shkak se ka 

refuzuar hetimet sipas akuzës së romit Pejrusan Jasar për brutalitetin policor, të cilin e ka 
ushtruar policia ndaj tij në vitin 1998, në kohën kur ka qenë nën arrest.  
 
Seksioni statistikor i policisë ka raportuar që qytetarët kanë parashtruar 251 ankesa të besueshme 
për shpërdorim policor gjatë vitit, përfshirë edhe 61 pretendimet për forcë të tepruar. Avokati 
popullor ka parashtruar 50 ankesa të këtilla, prej të cilave 14 për përdorim të forcës së tepruar 
dhe 36 tjerat për forma tjera të shpërdorimeve. Organizatat e ndryshme joqeveritare (OJQ) kanë 
parashtruar 60 ankesa.  
 
 Kushtet e burgjeve dhe qendrave të paraburgimit 
 
Kushtet e burgjeve shumë pak i kanë plotësuar standardet ndërkombëtare. Qeveria i ka lejuar 
vizitat e mbikëqyrësve të pavarur të të drejtave të njeriut. Problemet më të rëndësishme që janë 
vërejtur nga mbikëqyrësit ndërkombëtarë janë kushtet e këqija të higjienës dhe kujdesit 
shëndetësor, financimi joadekuat shtetëror dhe mbingarkesa e burgjeve, ku përfshihet edhe 
gjendja në Qendrën e paraburgimit në Shkup.  
 
Në objektin e paraburgimit në Shkup, të miturit dhe të rriturit janë vendosur në lokacion të njëjtë.  
Qeveria zakonisht ka dhënë leje për vizitën e të burgosurve nga ana e organizatave të pavarura 
humanitare, duke e përfshirë edhe Komisionin e Këshillit të Evropës për parandalimin e torturës 
(CPT), Komitetin ndërkombëtar të Kryqit të kuq (ICRC) dhe Avokatin popullor. Ekipi i CPT-së 
e ka vizituar vendin në tetor. Ligji mundëson që personat në paraburgim të mund të vizitohen 
nga ane e anëtarëve të familjes, mjekët, përfaqësuesit diplomatikë dhe përfaqësuesit nga CPT 
dhe ICRC me aprovim të gjykatësit hetues, i cili zakonisht e jep lejen, por shpesh herë nevojitet 
kohë e konsiderueshme për marrjen e saj.  
 
d. Arrestimi ose paraburgimi arbitrar 
 
Ligji e ndalon arrestimin ose paraburgimi arbitrar. Prapëseprapë, arrestimi dhe paraburgimi 
arbitrar kanë qenë problem.  
 
 Roli i policisë dhe aparatit të sigurisë  
 
Policia nacionale është forcë e centralizuar, nën subordinim të Ministrisë së punëve të 
brendshme. Ajo përbëhet nga policia e uniformuar, policia kriminale (civile) dhe policia kufitare.  
 
Edhe përkrah përmirësimeve gjatë viteve të fundit, pabarazia etnike edhe më tej është e 
pranishme në forcën policore. Në fund të vitit, 21% e forcave policore është përbërë nga pakicat 
etnike, që është më pak se kuota qeveritare prej 25% për efektivët policorë të pakicave. 
Shqiptarët etnikë janë 25% e popullatës në vend dhe përfaqësohen me 17% në forcat policore.  
 
Vëzhguesit ndërkombëtarë dhe OJQ-të lokale e kanë cekur korrupsionin, mungesën e 
transparencës dhe presionin politik në Ministrinë e punëve të brendshme si pengesa për luftimin 
e krimit, në veçanti të krimit të organizuar. Organizatat ndërkombëtare i kanë fokusuar 
programet e tyre të ndihmës në reformën e policisë dhe trajnimin për profesionalizimin e 
Ministrisë, si dhe në drejtim të luftimit të korrupsionit.  

Në Kavadar, procedurat gjyqësore të filluara me paditë për korrupsion, të parashtruara në vitin 
2004, vazhdojnë edhe më tej. Gjyqi i apelit e ka zhvleftësuar aktgjykimin fillestar të Gjyqit të 
Kavadarit, por edhe rigjykimi ka rezultuar me aktgjykim dhe dënim me burg njëvjeçar, të cilin e 
ka miratuar Gjyqi i apelit. Në fund të vitit, Gjyqi suprem nuk ka vendosur për mjetin e 
jashtëzakonshëm juridik, gjegjësisht për "kërkesën për lehtësimin e dënimit", që është 
parashtruar nga mbrojtja.  
 
Mosndëshkimi brenda policisë edhe më tej ka mbetur problem, ndonëse ka pasur disa 
përmirësime. Hetimet e brendshme më agresive, të shoqëruara me punën e Avokatit të popullit, e 
kanë zvogëluar në masë të dukshme mosndëshkimin.  
 
SSP i realizon të gjitha hetimet interne dhe të lidhura me pretendimet e keqpërdorimit të ushtruar 
nga policët. Zyrtarët e këtij seksioni kanë qenë të ngadalshëm në përfundimin e hetimeve dhe 
ngritjen e padive në rastet e dalluara të të drejtave të njeriut nga vitet e kaluara. Prapëseprapë, 
vëzhguesit ndërkombëtarë kanë vërejtur përmirësime në reagimet e Ministrisë së brendshme për 
rastet e reja të keqpërdorimit policor dhe disiplinimin më të shpeshtë dhe konzistent të efektivëve 
të fajshëm policorë.  
 
SSP ka rekomanduar masa disiplinore kundër efektivëve policorë në 175 raste. Ministria e 
brendshme i ndëshkon të punësuarit e saj përmes zvogëlimit të rrogës (në 81 raste kundër 145 të 
punësuarve), pezullimit nga forcat policore (në 40 raste kundër 84 të punësuarve) dhe ricaktimit 
të detyrës (në 18 raste kundër 43 të punësuarve) - gjithsej në 139 raste. SSP ia ka përcjellur 
Prokurorit 87 raste të keqpërdorimit të pretenduar policor, së bashku me rekomandimin për 
ndjekje penale. Prokurori i ka pranuar paditë në 82 raste. Gjatë vitit të kaluar, për ryshfet dhe 
keqpërdorim të detyrës zyrtare janë dënuar 30 efektivë policorë dhe 19 pjesëtarë të policisë 
kufitare.   
 
Në një rast të ndarë, gjyqi në nëntor ka dënuar 30 anëtarë të Njësisë për intervenim të shpejtë të 
Ministrisë së brendshme për shkak të përfshirjes në rrahje në një klub nate në Shkup në dhjetor të 
vitit 2006. Vëzhguesit i kanë kritikuar ndëshkimet e buta të cilat i janë shqiptuar autorëve të 
veprës, duke e konsideruar natyrën e krimit të kryer.   
 
Përfaqësuesit nga disa organizata ndërkombëtare, përfshirë edhe Organizatën për siguri dhe 
bashkëpunim në Evropë (OSBE), Bashkimin Evropian (BE) dhe qeveritë e huaja kanë vazhduar 
me mbikëqyrjen e operacioneve policore dhe këshillimin e Ministrisë së brendshme për reformat 
policore.  
 
 
 Arrestimi dhe paraburgimi  
 
Sipas ligjit, për arrestim dhe paraburgim nevojitet urdhri i lëshuar nga gjykatësi hetues. Marrë në 
përgjithësi, policia i ka zbatuar këto kërkesa ligjore.  
Ligji parasheh që personi i ndaluar të paraqitet para gjyqit në afat prej 24 orëve nga momenti i 
arrestimit. Për dallim nga vitet e kaluara, nuk ka pasur raporte që policia e ka anashkaluar këtë 
kërkesë përmes transferimit të të dyshuarve nga një stacion policor në stacionin tjetër, me qëllim 

  



  5

të shmangies së periudhës kohore prej 24 orëve në një stacion të caktuar. Ndalimi i të dyshuarit 
për periudhë më të gjatë se 24 orë mund të urdhërohet vetëm nga gjykatësi hetues, në kërkesë të 
prokurorit. Gjykatësi mund të aprovojë dy periudha plotësuese prej 24 orëve. Në përgjithësi, 
policia i ka zbatuar këto procedura në praktikë.  
 
Më 20 qershor, Asociacioni i psikiatërve të Maqedonisë ka raportuar që policia ka sjellur një 
person në spitalin psikiatrik në Shkup, i cili është mbajtur në spital për 35 ditë pa urdhëresë 
gjyqësore, me çka shkelet ligji dhe autorizimi i policisë për paraburgim.  
 
Ligji i mundëson personit të paraburgosur të ketë kontakt me avokatin gjatë periudhës së arrestit 
dhe e mundëson praninë e avokatit gjatë procedimit policor dhe gjyqësor. Por, ka pasur raporte të 
caktuara sipas të cilave kjo nuk është lejuar për personat e paraburgosur. Qasja e cekur duhet të 
lejohet nga ana e drejtorit të burgut dhe në raste të rralla, edhe nga gjykatësi hetues. Ligji 
parasheh që të pandehurit e varfër të kenë qasje ndaj mbrojtësve dhe ky obligim ligjor është 
respektuar në përgjithësi.  
 
Ligji i lejon anëtarëve të familjes së ngushtë të kenë qasje tek personat e ndaluar. Kjo qasje është 
lejuar në përgjithësi, ndonëse nuk ka qenë çdoherë e shpejtë. Si edhe në rastin e avokatëve, kjo 
qasje duhet të lejohet prej drejtorit dhe në disa raste të rralla, edhe nga gjykatësi hetues.  
 
Ka pasur raporte sipas të cilave policia ka vazhduar t'i thërrasë të dyshuarit dhe dëshmitarët në 
stacione policore për "biseda informative" pa i informuar për të drejtat e tyre. Pjesa më e madhe 
e pretendimeve të këtilla i kanë përfshirë akuzat kur policët i kanë pasur në shënjestër personat e 
caktuar për shkaqe politike. Personat në fjalë nuk janë arrestuar ose ndaluar për ndonjë periudhë 
më të gjatë kohore.  
 
Sistemi i dorëzanisë (lirimit të parakohshëm me garanci) ka funksionuar. Sipas ligjit, kohëzgjatja 
maksimale e paraburgimit mund të jetë 180 ditë. Prapëseprapë, disa persona dhe OJQ kanë pasur 
pretendime që gjykatësit e kanë shtuar keqpërdorimin e autorizimit të paraburgimit, përmes 
urdhëresës së paraburgimit edhe në rastet kur ka pasur mundësi të përdoren masat tjera me të 
cilat garantohet prania e të pandehurit në gjykim (përmes masës së dorëzanisë, paraburgimit 
shtëpiak ose ndalimit të pasaportës së personit të pandehur). Përveç kësaj, ka pasur disa raporte 
për presion qeveritar mbi gjykatësit, me qëllim të urdhëresës së paraburgimit në disa raste, duke i 
përfshirë edhe rastet kundër anëtarëve të opozitës politike. Kohëzgjatja e shtuar e periudhës së 
paraburgimit është një prej faktorëve i cili kontribuon në mbingarkesën e qendrës së 
paraburgimit në Shkup.  
 
e. Mohimi i gjykimit të drejtë publik 
 
Ligji parasheh gjyqësor të pavarur dhe qeveria në përgjithësi e ka respektuar këtë dispozitë në 
praktikë. Por, gjyqësori ka qenë i dobët, joefikas dhe herë pas here është vërejtur që ndikohet nga 
presioni politik, kërcënimet dhe korrupsioni. Disa zyrtarë gjyqësorë e kanë akuzuar qeverinë për 
shfrytëzimin e pushtetit buxhetor dhe ndarjen e mjeteve buxhetore modeste për sistemin gjyqësor 
si instrumente për ushtrimin e kontrollin mbi gjyqësorin.  

Shteti ka sistem gjyqësor prej tre niveleve, të përbërë nga gjyqet themelore, gjyqet e apelit dhe 
Gjyqi suprem. Gjyqi kushtetues nuk konsiderohet si pjesë e sferës gjyqësore, ky gjyq i trajton 
çështjet e interpretimit kushtetues dhe çështjet e lidhura me mbrojtjen e të drejtave të caktuara të 
njeriut.  
 
Është prolonguar implementimi i disa ligjeve reformuese të gjyqësorit, të cilat janë miratuar në 
vitin 2006, me qëllim të përforcimit të pavarësisë dhe efikasitetit të gjyqësorit. Sipas planit, 
implementimi është dashur të fillojë më 1 janar, kurse vonesa ka rezultuar me zvogëlim të 
efikasitetit të gjyqësorit. Themelimi i gjyqit të ri administrativ dhe gjyqit të apelit në Gostivar 
është vonuar për disa muaj, për shkak të vonesave në zgjedhjen e anëtarëve të Këshillit gjyqësor, 
trup ky i përbërë prej gjykatësve të cilët i mbikëqyrin çështjet e kuadrit dhe çështjet buxhetore të 
gjykatave. Në bazë të raporteve jozyrtare nga organet qeveritare, në muajin nëntor gjykatat 
themelore kanë vendosur për vetëm 44% të 1.6 milionë lëndëve në evidencë, që ka shkaktuar 
rritje të lëndëve në pritje për 4%. Sidoqoftë, në pilot-programin për prezantimin e teknikave 
moderne të menaxhimit të lëndëve kanë marrë pjesë shtatë gjyqe themelore, të cilat e kanë 
zvogëluar numrin e lëndëve civile më të vjetra se tre vite për 57.6% dhe lëndëve më të vjetra se 
një vit për 38.3%.   
 
Më 14 janar, qeveria e ka propozuar Prokurorin e ri publik, i cili është emëruar nga parlamenti 
për mandat gjashtëvjeçar. Prokurori i mëparshëm publik është larguar nga detyra në tetor të vitit 
2006, për shkak të dështimit të pretenduar në realizimin e detyrave. Disa vëzhgues 
ndërkombëtarë dhe lokalë e kanë vështruar largimin e tij si politikisht të motivuar.  
 
 Procedurat gjyqësore 
 
Ligji e parasheh prezumimin e pafajësisë. Procedurat gjyqësore janë të hapura për publikun, me 
disa përjashtime, si për shembull gjykimi ku ka të mitur ose në rastet kur rrezikohet siguria 
personale e të pandehurit. Nuk ka trup gjykues. Gjyqet kryesohen nga gjykatësit ku dy ose tre 
anëtarë të këshillit i ndihmojnë secilit gjykatës në përcaktimin e dënimit, ndonëse zakonisht 
gjykatësi e merr vendimin final për dënimin. Të pandehurit kanë të drejtë të konsultohen me 
avokatët në kohën e duhur, qoftë në procedimin paragjyqësor ose gjyqësor. Kjo e drejtë 
ndonjëherë është respektuar në praktikë. Por, ndonjëherë qasja ndaj avokatëve nuk është lejuar 
në kohën e duhur. Ligji parasheh që avokati mund t'i sigurohet të pandehurve të varfër në 
shpenzim publik. Në përgjithësi, kjo e kërkesë ligjore është respektuar në praktikë. Të pandehurit 
mund të thërrasin dhe t'i parashtrojnë pyetje dëshmitarëve dhe të prezantojnë dëshmi vetë. Të 
pandehurit dhe avokatët e tyre kanë të drejtë për qasje ndaj evidencës qeveritare, ndonëse kjo 
nuk është realizuar çdoherë në praktikë. Të pandehurit kanë të drejtë të parashtrojnë ankesa ndaj 
aktgjykimeve me të cilat shpallen fajtorë. 
 
Ligji e parasheh mundësinë që të pandehurit të gjykohen në mungesë, kurse gjykimet përsëriten 
në rastet kur personi i dënuar bëhet i kapshëm më vonë për zyrtarët gjyqësorë.   
 
 Të burgosurit dhe paraburgosurit politikë 
 
Nuk ka pasur raporte për të burgosur ose paraburgosur politikë. 

 Procedurat gjyqësore civile dhe mjetet juridike 
 
Gjyqësori për çështjet civile ka qenë pjesërisht i pavarur. Qytetarët kanë pasur qasje ndaj gjyqeve 
për ngritjen e procedurave gjyqësore me të cilat kërkohen kompensime për shkeljet ose 
ndërprerjet e të drejtave të njeriut. Reforma e legjislativës së aprovuar në vitin 2006 ka 
parashikuar jurisdikcion të zgjeruar për gjykatat themelore, gjegjësisht, gjyqet e apelit, Gjyqi 
suprem, Gjyqi kushtetues dhe Gjyqi i ri administrativ kanë mundësi për vendosje për proceset 
gjyqësore për llojet e ndryshme të shkeljeve të të drejtave të njeriut. Ndonëse kanë pësuar vonesa 
politike dhe administrative, gjyqet plotësuese të cilat kanë marrë mandat sipas ligjit të vitit 2006, 
kanë filluar me formësim gjatë këtij viti. Gjyqi administrativ është themeluar për procesimin e 
lëndëve kundër institucioneve shtetërore dhe është bërë funksional në fund të dhjetorit.    
 
f. Ndërhyrja arbitrare në privatësi, familje, shtëpi ose korrespondencë  
 
Ligji i ndalon këto veprime dhe qeveria në përgjithësi i ka respektuar këto ndalesa.  
 
Pjesa 2 Respektimi i të drejtave civile, duke e përfshirë: 
 
a. Të drejtën e fjalës dhe shtypit 
 
Kushtetuta e parasheh lirinë e fjalës dhe të shtypit. Në përgjithësi, qeveria i ka respektuar këto të 
drejta. Ligji i ndalon fjalimet me të cilat nxitet urrejtja nacionale, fetare ose etnike.  
 
Individët kanë pasur mundësi ta kritikojnë qeverinë publikisht ose privatisht pa hakmarrje dhe 
qeveria nuk ka bërë përpjekje për pengimin e kriticizmit.  
 
Institucionet mediale dhe të raportimit kanë qenë të ndara sipas linjave etnike dhe politike, ku 
ndarjet më të mëdha janë vërejtur në raportimin për çështjet kundërthënëse politike. Ka pasur 
pretendime për kërcënime ndaj mediave të cilat nuk kanë raportuar në mënyrë të favorshme për 
qeverinë, si dhe disa presione të padukshme qeveritare.  
 
Mediat e pavarura kanë qenë aktive dhe kanë shprehur mendime të shumëllojshme pa kufizime. 
Ka pasur gjashtë gazeta kryesore ditore në gjuhën maqedonase, njëra prej të cilëve është 
shpërndarë pa pagesë, si dhe gjashtë gazeta ditore në gjuhën shqipe. Asnjë medium në gjuhën 
maqedonase ose shqipe nuk ka qenë zyrtarisht nën kontrollin qeveritar.  
 
Gazetat dhe revistat ndërkombëtare kanë qenë në disponueshmëri në mbarë vendin.  
 
Radio-televizioni i Maqedonisë, i cili në përgjithësi i ka favorizuar pikëvështrimet qeveritare të 
çështjeve politike, ka qenë transmetuesi i vetëm publik në vend. Ka pasur pesë stacione 
televizive private në nivel nacional dhe 46 stacione televizive lokale dhe rajonale. Të gjithë 
transmetojnë programe të lajmeve dhe kanë pasqyruar pikëvështrime të shumëllojshme. Ka pasur 
shumë radio-stacione të pavarura.  
 
Që nga maji, lejet e transmetimit nuk janë lëshuar nga qeveria, por nga Këshilli nacional për 
radiodifuzion, i cili përbëhet nga nëntë anëtarë të zgjedhur nga parlamenti, në bazë të 

propozimeve të pranuara nga Akademia maqedonase e arteve dhe shkencës (një anëtar), 
Konferenca ndëruniversitare (tre anëtarë), Asociacioni i gazetarëve të Maqedonisë (dy anëtarë) 
dhe Komisioni parlamentar për zgjedhje dhe emërime (tre anëtarë).  
 
Përveç Agjencisë informative maqedonase (MIA) e cila është pronë e shtetit dhe agjencisë 
private Makfaks, gjatë vitit kanë filluar me punë edhe dy agjenci tjera të lajmeve - Netpress në 
gjuhën maqedonase dhe INA në shqip. Marrë në përgjithësi, agjencitë e lajmeve kanë pasur 
raportim faktik.  
 
Më 1 janar, ka filluar zbatimi i ndryshimeve ligjore me të cilat suprimohen dënimet për përfolje, 
shpifje dhe përgojim, pa dallim se a kryhet përmes shtypit, radios, televizionit, postës 
elektronike, përmes mediave publike ose në tubime publike. Si rezultat i kësaj, kompensimi për 
këto kundërvajtje është kërkuar përmes procedimeve gjyqësore civile ose penale, kurse 
kundërvajtësit kanë mund të dënohen vetëm me gjobë, kompensim të dëmit të shkaktuar, ose me 
të dyja. Në disa raste, ata që në gjyq i kanë kërkuar falje palës së dëmtuar, kanë mund të lirohen 
nga dënimet, në qoftë se gjykatësi ka vlerësuar që kërkimi i faljes ka mjaftuar.  
 
Më 17 qershor, gjyqi ka vendosur në favor të gazetarëve të cilët e kanë paditur shtetin në vitin 
2001 për përgjim kundërligjor. Të dy palët janë ankuar për shumën e kompensimit dhe gjyqi i 
apelit ka qenë duke e shqyrtuar lëndën në fund të vitit.   
 
Në një komunikatë për shtyp të publikuar në ueb-faqen zyrtare në muajin maj, Partia 
demokratike shqiptare (PDSH) ka përdorur gjuhë e cila gjerësisht është konsideruar si ofenduese 
dhe kërcënuese kundër gazetarit Iso Rusi, pas publikimit të komentit të gazetarit, në të cilin ai jep 
analizë se pse partia e kundërshton liberalizimin e Ligjit për bashkësitë fetare. Mediat, OJQ-të 
dhe Komiteti i Helsinkit i kanë dënuar sulmet e partisë kundër gazetarit. Rusi nuk ka ngritur padi 
kundër partisë.  
 
Në muajin shtator ka pasur dy sulme fizike kundër gazetarëve. Një nëpunës sigurie i partisë 
shqiptare të Bashkimit demokratik për integrim (BDI) i ka rënë shuplakë në fytyrë gazetarit të 
televizionit A1, Lirim Dullovi, përderisa Dullovi ka qenë në detyrë duke raportuar për zhvillimet 
në parlament. Policia ka shpallur fletëarrest për nëpunësin e sigurisë. Anëtarët e forcave speciale 
të policisë Alfa e kanë sulmuar kameramanin e televizionit Alsat, Igor Ljubovcevski, duke i 
shkaktuar lëndime në trup. Ekipi i televizionit ka qenë duke e incizuar policinë gjatë ndalimit të 
veturës së një deputeti të BDI-së jashtë Shkupit. Organizatat e mediave nga vendi dhe jashtë i 
kanë dënuar këto sulme. Në shenjë proteste. gazetarët dhe kameramanët e kanë bojkotuar 
konferencën e parë për shtyp të qeverisë pas incidenteve, ku janë përfshirë kolegët e tyre. Sipas 
raportimit, katër policët e përfshirë janë suspenduar, kurse janë ngritur procedime penale kundër 
njërit prej tyre.  
 
 Liria e internetit 
 
Nuk ka pasur kufizime qeveritare për qasje në internet ose raporte që qeveria ka ushtruar 
mbikëqyrje të e-mailit ose dhomave të bisedave në internet. Individët ose grupet kanë pasur 
mundësi të përfshihen në shprehjen e lirë të pikëvështrimeve në internet, përfshirë edhe e-mailin. 
Një hulumtim i realizuar në muajin prill ka treguar që 32% e popullatës e ka shfrytëzuar 

internetin dhe 17% ka pasur qasje në internet nga shtëpitë e tyre. Shumica e shfrytëzuesve janë 
qasur në internet nga internet kafetë (47%), nga shtëpia janë qasur 31%, nga vendi i punës 18%, 
kurse nga shkollat ose universitetet 17%. 
 
 Liria akademike dhe ngjarjet kulturore 
 
Nuk ka pasur kufizime qeveritare për lirinë akademike ose ngjarjet kulturore. 
 
b. Liria e tubimit paqësor dhe shoqërimit  
 
 Liria e tubimit  
 
Ligji e parasheh lirinë e tubimit dhe qeveria në përgjithësi e ka respektuar këtë të drejtë në 
praktikë. Për të gjitha llojet e tubimeve publike, organizuesi duhet ta informojë Ministrinë e 
punëve të brendshme, me qëllim që të sigurohet vendi. E njëjta vlen edhe për grupet fetare të 
regjistruara ose të paregjistruara.  
Sipas Ministrisë për punë të brendshme, gjatë tre viteve të fundit nuk është parashtruar asnjë 
kërkesë e këtillë nga asnjë grup fetar.  
 
 
 Liria e shoqërimit 
 
Ligji e parasheh lirinë e shoqërimit dhe qeveria në përgjithësi e ka respektuar këtë të drejtë. 
 
c. Liria e besimit fetar 
 
Kushtetuta e parasheh lirinë e besimit fetar dhe qeveria në përgjithësi e ka respektuar këtë të 
drejtë. Por, ligji vendosë disa kufizime për ushtrimin e besimit fetar, përmes kufizimit të krijimit 
të vendeve për adhurimin fetar dhe refuzimit të njohjes së më tepër se një bashkësie për çdo 
besim fetar.  
 
Ligji e përcakton dispozitën kushtetuese për lirinë e besimit fetar, duke e përcaktuar Kishën 
ortodokse maqedonase, Bashkësinë islame, Kishën katolike romake, Bashkësinë çifute dhe 
Kishën metodiste si "bashkësi" fetare. Të gjitha shoqatat tjera fetare të regjistruara trajtohen si 
"grupe" fetare dhe duhet të regjistrohen në Komisionin shtetëror për marrëdhënie me bashkësitë 
dhe grupet fetare. Por, pjesërisht për shkak të vendimeve gjyqësore me të cilat shfuqizohen disa 
pjesë të ligjit, ai është zbatuar në mënyrë jokonzistente. Më 5 shtator, parlamenti e ka miratuar 
ligjin e ri me të cilin përcaktohet statusi ligjor i bashkësive dhe grupeve fetare, që sipas mendimit 
të shumë vëzhguesve i plotëson standardet ndërkombëtare, marrë në përgjithësi.  
 
Komisioni nuk ka pranuar asnjë aplikacion të ri për regjistrim gjatë vitit. Më 10 janar, Gjyqi 
suprem e ka konfirmuar vendimin e Komisionit të vitit 2006, me të cilin refuzohet aplikacioni i 
Lëvizjes reformuese të adventistëve. Vendimi i Komisionit është bazuar në një nen të ligjit sipas 
të cilit lejohet regjistrimi i vetëm një bashkësie fetare për secilin besim.  

Ligji i vlefshëm gjatë vitit ka kërkuar që të gjitha subjektet, duke i përfshirë edhe subjektet 
fetare, të kenë "mendim" qeveritar për marrjen e lejes për ndërtimin e objekteve fetare ose të 
tjera. Prapëseprapë, vendimet e kaluara gjyqësore me të cilat është kufizuar autorizimi qeveritar 
për sigurimin e mendimeve të këtilla, i ka bllokuar në mënyrë efektive grupet fetare në marrjen e 
lejeve ndërtimore për objektet e adhurimit fetar. Marrë në përgjithësi, qeveria nuk ka ndërmarrë 
veprime kundër grupeve të cilat kanë ndërtuar objekte pa leje.  
 
Anëtarët e Dëshmitarëve të Jehovës kanë pretenduar që zyrtarët qeveritarë e kanë diskriminuar 
grupin e tyre fetar gjatë vitit, përmes refuzimit të kërkesës së parashtruar për leje ndërtimore, 
ndonëse grupi ka qenë zyrtarisht i regjistruar dhe ka poseduar dokumentacionin e nevojshëm.  
 
Ligji në fuqi gjatë vitit në një mënyrë e ka kufizuar disponueshmërinë e vendeve të adhurimit 
fetar. Për shembull, ka kërkuar që leja të merret të paktën 15 ditë paraprakisht për shërbim në 
vendet të cilat nuk përcaktohen nga ligji. Ligji gjithashtu thekson që aktivitetet fetare "nuk duhet 
ta prishin rendin dhe qetësinë publike dhe nuk duhet të shprehin mosrespektim për ndjenjat 
fetare, të drejtave dhe lirive tjera" të personave të cilët nuk i takojnë grupit të caktuar fetar. 
Qeveria nuk e ka zbatuar në mënyrë aktive pjesën më të madhe të këtyre dispozitave, por ka 
vepruar sipas ankesave, në rastet kur janë pranuar ato.  
 
Ndonëse nuk nevojitet leje ose autorizim për ushtrimin e riteve fetare në shtëpi private, anëtarët e 
"Kryepeshkopatës ortodokse të Ohrit", që është bashkësi krishtere ortodokse e cila refuzon ta 
pranojë autoqefalinë e vetëshpallur të Kishës ortodokse maqedonase, edhe më tej kanë mbetur të 
paregjistruar.   
 
Më 25 prill, Jovan Vranishkovski, udhëheqës i "Kryepeshkopatës ortodokse të Ohrit", është 
liruar nga burgu pas kalimit të nëntë muajve të burgimit nga dënimi njëvjeçar i shqiptuar për 
shpërdorim financiar. Vranishkovski ka vazhduar të pohojë që dënimi i tij ka qenë rezultat i 
diskriminimit për shkak të besimeve fetare të tij. Sipas një përfaqësuesi të grupit, personat 
zyrtarë nuk ia kanë kthyer pasaportën Vranishkovskit pas lëshimit të tij nga burgu.  
 
Ligji parasheh që të huajt që hyjnë në vend me qëllim të ushtrimit të punëve ose riteve fetare, 
duhet të kërkojnë leje nga Komisioni shtetëror për marrëdhënie me bashkësitë dhe grupet fetare. 
Gjatë aplikimit për vizë, personi i cili planifikon të ushtrojë punë fetare duhet t'i dorëzojë 
Komisionit letër të ftesës nga përfaqësuesi i ndonjë grupi të regjistruar fetar në vend. Komisioni 
pastaj e jep aprovimin, i cili duhet të parashtrohet së bashku me kërkesën për vizë. Zakonisht, 
aprovimet janë dhënë brenda një jave.  
 
Kthimi i pronave fetare të shpronësuara nga ana e ish-qeverisë jugosllave nuk është zgjidhur 
plotësisht. Pothuajse të gjitha kishat dhe xhamitë janë kthyer në pronësi të bashkësive fetare 
gjegjëse, por pronat tjera, si për shembull trojet e mëdha ose qendrat e bashkësive edhe më tej 
nuk janë kthyer. Kërkesat për kthim ose kompensim shpesh herë kanë qenë të komplikuara për 
shkak se pronat e kanë ndërruar shumë herë pronarin, ose kanë qenë të mbindërtuara. Bashkësia 
islame ka pohuar që nuk i jepet e drejta e cila i takon për shfrytëzimin e disa xhamive, të cilat 
duhet t'ia kthejë qeveria. Bashkësia islame dhe Kisha ortodokse maqedonase kanë raportuar për 
vështirësi të mëdha në marrjen e pronësisë mbi pronat e pronësuara paraprakisht, në rastet kur 
ato gjenden në lokacione të preferuara për investuesit ose afaristët, në veçanti në vendet urbane.  

Bashkësia çifute ka qenë grupi i vetëm fetar të cilit i është kthyer plotësisht prona e bashkësisë. 
Më 28 tetor, qeveria ka nënshkruar marrëveshje me Bashkësinë çifute, sipas së cilës qeveria 
është pajtuar ta kompensojë bashkësinë për rreth  
$24,800,000 (17 milionë euro) për të gjitha pronat çifute pa trashëgimtarë, që janë nacionalizuar 
ose konfiskuar në ndonjë mënyrë tjetër nga regjimi i kaluar. Bashkësia çifute ka vlerësuar që kjo 
shumë do të jetë e mjaftueshme për përfundimin e ndërtimit të Qendrës memoriale të Holokaustit 
për çifutët e Maqedonisë. Punët ndërtimore kanë filluar në vitin 2005.  
 
  Keqpërdorimi dhe diskriminimi shoqëror 
 
Ka pasur raporte të izoluara për vandalizëm ndaj pronave fetare. Më 20 maj, autorë të panjohur e 
kanë ndezur xhaminë në fshatin  e vogël Obednik, që gjendet në pjesën juglindore. Zjarri ka 
shkaktuar pak dëm dhe pushteti lokal ka besuar që autorët nuk janë nga fshati. Kjo vepër është 
dukur të jetë një rast i izoluar.  
 
Mosmarrëveshja e gjatë për pronësinë mes grupit fetar të bektashinjve dhe Bashkësisë islame, të 
lidhur me kompleksin fetar në Tetovë edhe më tej ka mbetur e pazgjidhur. Bektashinjtë, grup 
islam sufi, kanë ngritur procedurë gjyqësore kundër qeverisë për kthimin e pronës së 
nacionalizuar nga ish-Jugosllavia dhe kundër Bashkësisë islame të Maqedonisë, e cila e ka marrë 
kompleksin me forcë në vitin 2002 dhe vazhdon të mbajë rite fetare në këtë vend, duke i 
përjashtuar anëtarët e bashkësisë bektashiane nga pjesa më e madhe e pronës.  
 
Bektashinjtë kanë raportuar që më 21 mars është vandalizuar një fotografi e madhe në hyrjen e 
kompleksit, si dhe për shkatërrimin e bimëve dhe drunjve brenda kompleksit. Bashkësia ka cekur 
që policia e ka hetuar rastin dhe ndonëse nuk janë gjetur dorasit, është mirëpritur prania e shtuar 
e policisë në kompleks.  
 
Bashkësia fetare ka vlerësuar që rreth 600 çifutë kanë jetuar në vend gjatë vitit. Nuk ka pasur 
raporte për akte antisemite.  
 
Për më tepër detaje, shikoni Raportin ndërkombëtar për liritë fetare të vitit 2007. 
 
 
d. Liria e lëvizjes, personat e zhvendosur brenda vendit, mbrojtja e refugjatëve dhe 
personave pa shtetësi  
 
Ligji parasheh lirinë e lëvizjes brenda vendit, udhëtimin në vendet e jashtme, emigrimin dhe 
riatdhesimin. Marrë në përgjithësi, Qeveria i ka respektuar këto të drejta. Qeveria ka 
bashkëpunuar me Zyrën e Komisionarit të lartë të OKB-së për refugjatë (UNHCR) dhe 
organizatat tjera humanitare për sigurimin e mbrojtjes dhe ndihmës për personat e zhvendosur 
brenda vendit, refugjatët, refugjatët në kthim, kërkuesit e azilit, personat pa shtetësi dhe personat 
tjerë të prekur.   
 
Ligji e ndalon ekzilin e dhunshëm dhe qeveria nuk ka përdorur ekzil të dhunshëm, qoftë brenda 
ose jashtë vendit.  

Personat e zhvendosur brenda vendit [PZHBV] 
 
Gjatë vitit, UNHCR ka raportuar për 779 persona të zhvendosur gjatë konfliktit të brendshëm në 
vitin 2001, të cilët nuk kanë qenë plotësisht të rivendosur. Prej tyre, 395 kanë jetuar në qendra 
kolektive, kurse 384 kanë qenë të vendosur me familje nikoqire.  
 
PZHBV kanë pranuar ndihmë themelore, kryesisht nga Ministria e punës dhe politikës sociale, 
por vetëm një numër i vogël ka pasur mundësi të përfshihet në aktivitete që gjenerojnë të 
ardhura, për shkak të shkallës së lartë të papunësisë në vend. Qeveria i ka lejuar PZHBV qasje 
ndaj organizatave humanitare vendase dhe ndërkombëtare dhe i ka lejuar ta marrin ndihmën e 
siguruar nga këto grupe.  
 
Gjatë vitit, qeveria ka vazhduar me inkurajimin e PZHBV për kthim në vendbanimet e tyre, në 
rajonet të cilat pushteti i cilëson të sigurta. Disa PZHBV kanë vazhduar me pohimin se qeveria 
nuk siguron përkrahje adekuate me të cilat do të mundësohet kthimi i tyre në vendbanimet.  
 
 Mbrojtja e refugjatëve 
 
Ligji e parasheh dhënien e statusit të azilit ose refugjatit në pajtim me Konventën e OKB-së të 
vitit 1951 dhe të lidhur me Statusin e refugjatëve dhe Protokollit të vitit 1967. Qeveria ka krijuar 
sistem për sigurimin e mbrojtjes për refugjatët. Në realitet, qeveria ka siguruar mbrojtje kundër 
kthimit të personave në shtetet ku ka arsye të besohet se ka frikë nga persekutimi. Qeveria ka 
dhënë status të azilit dhe refugjatit, por vetëm në raste të rralla. Vetëm 28 nga 164 azilkërkues të 
regjistruar janë pranuar si refugjatë gjatë vitit të kaluar. Sipas të dhënave të dhjetorit, 1.115 
persona kanë gëzuar mbrojtje humanitare, status ky i cili i nënshtrohet shqyrtimit vjetor. 
Zvogëlimi i vogël i numrit të azilkërkuesve të regjistruar dhe personave të cilëve i është dhënë 
mbrojtja humanitare ka ndodhur pjesërisht për shkak të disa riatdhesimeve vullnetare, si dhe 
pjesërisht për shkak të vendosjes qeveritare që rrethanat në disa vende të huaja nuk janë të 
arsyeshme më tej për dhënien e mbrojtjes humanitare.  
 
Sipas UNHCR-së, mekanizmi për caktimin e statusit të refugjatit ka qenë i kapshëm dhe aktiv 
dhe procesi në përgjithësi është menaxhuar në mënyrë të kënaqshme. Ligjet nacionale për 
caktimin e statusit të refugjatit janë cilësuar si të kënaqshme, ndonëse procedura gjegjëse ka qenë 
joadekuate në disa raste. UNHCR ka vërejtur dobësi në teknikat intervistuese të refugjatëve dhe 
ka punuar me zyrtarët e Ministrisë së brendshme për përmirësimin e teknikave të cekura. Një 
mungesë tjetër, shumë më serioze e vërejtur nga UNHCR, ka qenë mungesa e sistemit efektiv të 
ankesave për personat të cilëve nuk ju është dhënë statusi i refugjatit ose azilantit, që është 
vërejtur tek komisioni qeveritar për caktimin e statusit të refugjatit. UNHCR ka raportuar që 
ankesat e refuzuara nga gjyqet e shkallës së parë zakonisht janë shqyrtuar vetëm përciptazi nga 
Gjyqi suprem, i cili vetëm i ka vërtetuar vendimet fillestare të komisionit për caktimin e statusit 
të refugjatit.  

Qeveria ka siguruar status të mbrojtjes humanitare për shumicën e refugjatëve dhe azilkërkuesve 
në vend. Por, ku status ka qenë i vlefshëm për vetëm 12 muaj në bazë individuale. Gjatë vitit ka 
pasur disa raste kur ky status ka qenë i papërtëritshëm.  
 
Në fund të vitit ka pasur pak më tepër se 1.850 refugjatë, të cilët kanë mbetur në vend nga 
konflikti i vitit 1999 në Kosovë, pjesa më e madhe prej të cilëve janë romë. Refugjatët romë, të 
cilët kryesisht janë vendosur në Shkup, shpesh herë kanë qenë në shënjestër të shqetësimeve 
private dhe keqpërdorimeve verbale. Prapëseprapë, refugjatët e vendosur në lagjen e Shuto 
Orizares, që dominohet nga romët, nuk i kanë pasur këto probleme.  
 
 Personat pa shtetësi  
 
Sipas kushtetutës, secili shtetas jugosllav i cili ka pasur qëndrim ligjor në Maqedoni në vitin 
1991, ka pasur mundësi të kërkojë shtetësi të Maqedonisë përmes aplikimit të thjeshtë. Statusi i 
pazgjidhur i shtetësive të disa shtetasve afatgjatë edhe më tej ka mbetur problem. "Klauzola 
kalimtare" e vitit 2004 përkohësisht i ka lehtësuar kërkesat e natyralizimit për të huajt, të cilët 
janë martuar me shtetas të Maqedonisë, personat pa shtetësi dhe personat me status të refugjatit. 
Prapëseprapë, klauzola kalimtare ka skaduar në mars të vitit 2006.  
 
Ndonëse nuk ka pasur asnjë hulumtim për përcaktimin e numrit të banorëve pa shtetësi, UNHCR 
ka vlerësuar që në dhjetor ka pasur 537 persona pa shtetësi dhe ka kërkuar nga qeveria 
fleksibilitet në interpretimin e ligjit për shtetësi. UNHCR ka vazhduar t'i sigurojë ndihmë ligjore 
personave të cilët dëshirojnë ta ndryshojnë statusin e shtetësisë dhe në përgjithësi ka pasur 
bashkëpunim të mirë me Ministrinë e punëve të brendshme.  
 
Pjesa 3 Respektimi i të drejtave politike: E drejta e qytetarëve për ndërrimin e qeverisë së tyre  
 
Kushtetuta ia jep të drejtën qytetarëve për ta ndërruar qeverinë në mënyrë paqësore dhe qytetarët 
e kanë ushtruar këtë të drejtë përmes zgjedhjeve periodike dhe të përgjithshme, të cilat në 
përgjithësi kanë qenë të lira dhe të drejta. 
 

Zgjedhjet dhe pjesëmarrja politike 
 
Zgjedhjet nacionale parlamentare janë mbajtur në korrik të vitit 2006. Sipas cilësimit të 
vëzhguesve ndërkombëtarë, zgjedhjet në përgjithësi kanë qenë në pajtim me standardet 
ndërkombëtare, ndonëse janë vërejtur disa parregullsi serioze, si për shembull kërcënimi, 
mbushja e kutive, votimi familjar dhe i përbashkët në disa rajone. Fushata zyrtare 20 ditëshe 
është shënuar me disa incidente të dhunshme, duke i përfshirë edhe sulmet ndaj zyrave të 
fushatës, ndeshjeve mes aktivistëve partiakë dhe raste gjuajtjeve me armë zjarri, të cilat nuk kanë 
qenë fatale. Pjesa më e madhe e incidenteve ka ndodhur në pjesën veriperëndimore të vendit, 
duke i përfshirë partitë politike rivale të shqiptarëve etnikë - BDI-në dhe PDSH-në.  
 
Disa femra prej bashkësive më tradicionale, në veçanti tek shqiptarët etnikë, janë privuar nga e 
drejta e votës për shkak të praktikës së votimit familjar ose të shoqëruar nga ndonjë anëtar 
mashkullor i familjes, i cili ka votuar në emër të tyre.  

Ka pasur 37 femra në parlamentin e 120 deputetëve dhe tri femra në qeverinë 23-anëtarëshe. 
Ligji parasheh që një e treta e anëtarëve në secilën listë të partive politike të jenë nga gjinia e cila 
është më pak e përfaqësuar. Kjo vlen për zgjedhjet nacionale dhe lokale.  
 
Ka pasur 28 shqiptarë etnikë, dy romë, dy turq, një serb, një boshnjak, një maqedonas mysliman 
dhe një vlleh në Kuvendin 120- anëtarësh. Në qeverinë 23-anëtarëshe ka pasur shtatë anëtarë të 
pakicave.  
 

Korrupsioni dhe transparenca e qeverisë  
 
Ndonëse ligji parasheh ndëshkim penal për korruptimin e zyrtarëve, qeveria nuk e ka zbatuar 
ligjin në mënyrë efektive dhe zyrtarët shpeshherë kanë qenë të përfshirë në çështje korruptive 
duke mos u ndëshkuar. Sipas treguesve globalë të qeverisjes të Bankës Botërore, korrupsioni i 
qeverisë ka qenë problem serioz.  
 
Rastet e korrupsionit në sistemin policor dhe gjyqësor kanë qenë veçanërisht brengosëse. Më 5 
prill, Zoran Trajanov, kryesues i Gjyqit themelor të Koçanës, është dënuar me burgim njëvjeçar 
për shkak të keqpërdorimit të detyrës. Këshilli republikan gjyqësor paraprakisht e ka revokuar 
imunitetin e Trajanovit. Më 10 shtator, gjyqi e ka dënuar Nexhat Memetin, ish-gjykatës në 
Gjyqin themelor të Gostivarit, me burgim prej dy vite e gjysmë për shkak të keqpërdorimit të 
detyrës. 
 
Gjatë vitit janë ngritur dhe ndjekur disa raste korruptive të profilit të lartë. Më 14 qershor, pas 
procedurës disavjeçare të ekstradimit, nga Serbia është kthyer Metodija Smilenski, ish-drejtor i 
Export Import bankës së bankrotuar, për tu gjykuar për disa raste të korrupsionit. Më 18 korrik, 
Gjyqi themelor i Sv. Nikoles ia ka shqiptuar Smilenskit dënimin e parë me burgim katërvjeçar 
për akuzat e keqpërdorimit financiar. Më 20 gusht, Smilenski është gjykuar sipas padive për 
marrëveshje me prapavijë me Guvernatorin e atëhershëm të Bankës popullore të Maqedonisë, 
Ljube Trpeskin, me qëllim të keqpërdorimit financiar përmes shfrytëzimit të rezervave nacionale 
për ta garantuar borxhin e Bankës së Smilenskit, Export Import Bankës. Trpeski është gjykuar në 
vitin 2006 për pjesën e tij në këtë vepër penale.     
 
Më 1 gusht, Komisioni parlamentar për çështje të mandatit dhe imunitetit, ia ka marrë imunitetin 
parlamentar Vllado Buçkovskit, ish-kryeministër dhe deputet aktual i opozitës në parlament. Ai 
është ballafaquar me kallëzime penale për keqpërdorim të autoritetit dhe keqpërdorim të mjeteve 
financiare, për të cilat pretendohet se kanë ndodhur në vitin 2001 kur ka qenë ministër i 
mbrojtjes. Buçkovski është marrë në pyetje nga gjykatësi hetues më 3 gusht. Në fund të vitit kjo 
lëndë ka qenë edhe më tej në vijim e sipër.  
 
Në fund të vitit ka vazhduar rigjykimi kundër Nikolla Tasevit, ish-drejtor gjeneral i shtëpisë 
botuese Nova Makedonija, i cili ngarkohet për keqpërdorim të pozitës, të lidhur me shitjen e 
70% të ndërmarrjes pak para zgjedhjeve parlamentare në vitin 2002. Në prill të vitit 2005, Tasev 
është dënuar me burgim katërvjeçar nga ana e Gjyqit themelor në Shkup, kurse pastaj është 
urdhëruar rigjykimi nga Gjyqi i apelit. Me kallëzime të ngjashme është ngarkuar edhe Besnik 
Fetai, ministër i ekonomisë në periudhën e privatizimit. Nova Makedonija ka qenë shtëpia më e 
madhe botuese në vend para likuidimit në vitin 2003.  

Komisioni shtetëror për parandalimin e korrupsionit ka qenë përgjegjës për hetimin e akuzave 
për korrupsion, si dhe ankesave të pranuara nga qytetarët. Gjatë vitit, Komisioni ka pranuar 
1.114 ankesa të lidhura me punën e organeve shtetërore, procedurat e privatizimit, procedurat 
gjyqësore dhe lëndët tjera relevante.  
 
Deputetet dhe zyrtarët e lartë publikë i janë nënshtruar ligjeve për zbulime financiare.  
 
Ligji e parasheh qasjen publike ndaj informatave qeveritare. Por, sipas një OJQ lokale, në 
periudhën shtator 2006 - shtator 2007 janë refuzuar mbi 40% prej 629 kërkesave të qytetarëve 
për qasje ndaj informatave qeveritare.    
 
 
Pjesa 4 Qëndrimi qeveritar ndaj hetimeve ndërkombëtare dhe joqeveritare për shkeljet e 
pretenduara të të drejtave të njeriut  
 
Ka pasur disa grupe vendase dhe ndërkombëtare të të drejtave të njeriut të cilët në përgjithësi 
kanë vepruar pa kufizime qeveritare dhe të cilat i kanë hetuar dhe publikuar konstatimet e tyre në 
rastet e të drejtave të njeriut. Sipas vështrimit të tyre, zyrtarët qeveritarë në përgjithësi kanë qenë 
kooperativë dhe kanë bashkëpunuar.  
 
Në vend kanë vepruar mbi 4.000 OJQ vendase dhe ndërkombëtare, duke e përfshirë Forumin, 
Mostin, Komitetin e Helsinkit të Maqedonisë dhe OJQ-të e përkushtuara për çështjet konkrete, 
duke i përfshirë të drejtat e romëve, trafikimin e qenieve njerëzore dhe të drejtat e votuesve.  
 
OSBE ka udhëhequr me përpjekjet e bashkësisë ndërkombëtare për angazhimin e qeverisë në 
çështjet e të drejtave të njeriut. Misionet vëzhguese të OSBE-së dhe BE-së kanë vazhduar me 
implementimin e projekteve për përmirësimin e marrëdhënieve mes maqedonasve dhe 
shqiptarëve etnikë.  
 
Zyra e Avokatit popullor ka mandat për zvogëlimin e diskriminimit ndaj bashkësive pakicë dhe 
përmirësimin e përfaqësimit të barabartë në jetën publike. Zyra e Avokatit popullor ka vepruar 
me gjashtë zyrat rajonale në mbarë vendin. Përfaqësuesit e saj kanë të drejtë ligjore t'i vizitojnë 
të gjithë personat e privuar, duke i përfshirë edhe personat në paraburgim. Kjo e drejtë është 
ushtruar pa asnjë pengesë gjatë vitit.  Avokati popullor ka konstatuar që institucionet qeveritare i 
kanë shkelur të drejtat e individëve në 494 raste nga gjithsej 2.746 ankesa të pranuara gjatë vitit 
të kaluar. Shumica e rasteve kanë qenë të lidhura me shkeljet e procedurave gjyqësore, 
keqpërdorimin policor dhe të drejtat e punës dhe pronës. Qeveria ka vepruar sipas 
rekomandimeve të Avokatit popullor në 70% të rasteve, por në disa raste nuk i ka siguruar 
informatat e kërkuara nga Zyra e Avokatit popullor, në vijim të hetimeve të tyre. Zyra e Avokatit 
popullor ka shënuar rritje të bashkëpunimit dhe komunikimit me qeverinë, krahasuar me vitet e 
kaluara.  
 
Në përgjithësi, qeveria ka bashkëpunuar me Tribunalin penal ndërkombëtar për ish-Jugosllavinë 
(ICTY). Në vitin 2005, ICTY ka paditur dy maqedonas etnikë - ish-ministrin e punëve të 
brendshme, Ljube Boshkovski dhe ish-oficerin policor, Johan Tarçullovski për bashkëpunim në 

krim, lidhur me vrasjen e civilëve etnikë shqiptarë në Lubeten në vitin 2001. Procedura 
gjyqësore ka filluar më 16 prill dhe në fund të vitit ka qenë në vazhdim e sipër.  
 
Pjesa 5   Diskriminimi, keqpërdorimi shoqëror dhe trafikimi i qenieve njerëzore   
 
Kushtetuta dhe ligji e ndalojnë diskriminimin në bazë të gjinisë, racës, paaftësive, besimit fetar, 
përkatësisë nacionale, sociale ose politike. Në përgjithësi, qeveria i ka zbatuar këto dispozita. 
Diskriminimi shoqëror ndaj pakicave etnike ka vazhduar, kurse mbrojtja joadekuate e të drejtave 
të femrave edhe më tej ka mbetur problem.  
 

Femrat 
 
Përderisa ligji në mënyrë taksative e ndalon dhunimin, duke e përfshirë edhe dhunimin 
bashkëshortor, për shqiptimin e dënimit nevojiten dëshmi për penetracion dhe rezistencë aktive 
të viktimës. Përveç kësaj, sanksionet ligjore nuk kanë qenë parandalues domethënës. Kërkesat 
për dëshmi kanë qenë më të ashpra në krahasim me të gjitha krimet tjera të dhunshme. Dënimi 
për dhunim ose detyrim të dhunshëm seksual është prej një deri në 15 vjet burgim. Gjatë vitit 
janë gjykuar disa raste të dhunimit. Si edhe në rastet e dhunës në familje, policia dhe zyrtarët 
gjyqësorë kanë ngurruar në ndjekjen e dhunimit bashkëshortor. Ka edhe shumë viktima të cilat 
nuk janë zbuluar për shkak të damkosjes (stigmas) shoqërore.  
 
Dhuna në familje dhe dhuna tjetër kundër femrave ka qenë një problem i vazhdueshëm dhe i 
përhapur. Një hulumtim i realizuar në vitin 2006 nga një OJQ lokale e specializuar për problemet 
e dhunës në familje, ka konstatuar që 56% e femrave kanë pohuar të jenë viktima të dhunës 
psikologjike në shtëpi, kurse 18% e femrave kanë cekur që kanë qenë viktima të dhunës fizike në 
shtëpi.  
 
Normat kulturore, duke i përfshirë edhe brengat e viktimave për turpin e mundshëm që do t'i 
shkaktohej familjes, e kanë dekurajuar paraqitjen e dhunës kundër femrave, kurse viktimat e 
dhunës në shtëpi rrallë herë kanë ngritë kallëzime penale. Ndonëse ligji në mënyrë konkrete e 
ndëshkon dhunën në familje dhe parasheh dënime substanciale për dhunuesit, ligji është zbatuar 
rrallë herë në praktikë. Përderisa ligji parasheh urdhëresa ndaluese për mbrojtjen e viktimave 
potenciale, ka pasur raporte sipas të cilave efektivët e policisë nuk kanë qenë të vetëdijshëm për 
dispozitat ligjore, me të cilat ju mundësohet të veprojnë për mbrojtjen e viktimave të dhunës në 
familje. Policia shpesh herë nuk ka reaguar ndaj pretendimeve për dhunë në familje. Qeveria nuk 
ka kërkuar trajnim të lidhur me dhunën në familje për forcat policore, prokurorët ose gjykatësit. 
Por, organizatat ndërkombëtare e kanë siguruar këtë trajnim për disa zyrtarëve të zbatuesve 
ligjorë.  
 
Qeveria ka udhëhequr gjashtë qendra të krizave me kapacitet të kufizuar, që janë shfrytëzuar nga 
femrat në rrezik dhe ka financuar një linjë emergjence të menaxhuar nga një OJQ nacionale nga 
Shkupi për viktimat e dhunës në familje. OJQ-të lokale që punojnë për luftimin e dhunës në 
familje janë mbështetur në masë të madhe në përkrahjen nga donatorët ndërkombëtarë. Në 
përgjithësi, brengosja publike për dhunën kundër femrës nuk ka  qenë tepër evidente në media, 
ndonëse disa grupe të femrave kanë punuar për ngritjen e vetëdijes për këtë çështje.  

Prostitucioni është jolegal. Por, ligji nuk është zbatuar çdoherë. Disa femra të huaja të cilat kanë 
qenë të akuzuara për prostitucion janë deportuar, kurse janë ndjekur edhe disa meshkuj për 
"ndërmjetësim" në prostitucion.  
 
Shqetësimi seksual i femrave në vendin e punës ka qenë problem, në veçanti në sektorin privat. 
Ndonëse ligji nuk e trajton konkretisht shqetësimin seksual, ndjekja mund të bëhet si për vepër 
penale sipas legjislativës për antidiskriminim. Prapëseprapë, kjo nuk ka ndodhur në praktikë. 
Ndonëse femrat edhe më tej kanë mbetur me përfaqësim të ulët në nivelet më të larta të qeverisë 
dhe sektorit privat, ka pasur disa profesioniste të njohura në sektorin publik, duke e përfshirë 
edhe Zëvendës-Kryeministren, Ministren e punëve të brendshme dhe Ministren e ekonomisë. 
  
Femrat, nga disa pjesë të caktuara të bashkësisë etnike shqiptare dhe rome, nuk kanë pasur 
mundësi të barabarta për punësim dhe arsim, për shkak të kufizimeve tradicionale ose fetare për 
shkollim dhe pjesëmarrje në shoqëri. Në disa bashkësi të shqiptarëve etnike, femrat nuk kanë 
pasur të drejtë të votës, e drejtë kjo e cila është ushtruar nga ndonjë mashkull i familjes, që ka 
votuar në emër të femrave.  
 
Zyra për barazi gjinore e Ministrisë për punë dhe politikë sociale ka qenë përgjegjëse për 
sigurimin e të drejtave ligjore të femrave. Ligji për barazi, i zbatuar prej majit të vitit 2006, ka 
paraparë komisione gjinore në nivel të Këshillave komunalë. Gjatë vitit, komisioni për barazi 
gjinore i themeluar nga parlamenti ka filluar me shqyrtimin e të gjitha ligjeve, me qëllim të 
promovimit të mbrojtjes së barabartë për të gjitha gjinitë.  
 
Ndonëse ligji kërkon që meshkujt dhe femrat të paguhen njëjtë për punën e njëjtë, diskriminimi i 
femrave në kuptim të rrogave edhe më tej ka mbetur i përhapur, në veçanti në sektorin privat. 
Përderisa ligji e ndalon lëshimin e femrës nga puna gjatë kohës kur ajo gjendet në pushim të 
lindjes, diskriminimi kundër femrave shtatzëne ka vazhduar në praktikë.  
 
Mes aktiviteteve tjera, grupet përfaqësuese të femrave kanë punuar për luftimin e dhunës në 
familje përmes fushatave për ngritjen e vetëdijes, rritjes së përfshirjes politike të femrave, 
përmes trajnimit të kandidateve për vendet e zgjedhura lokale, përmirësimin e qasjeve të femrave 
ndaj shërbimeve juridike dhe për promovimin e krijimit të ndërmarrjeve të vogla dhe të mesme 
të pronësuara nga femrat.  
 

Fëmijët 
 
Qeveria ka qenë e përkushtuar për të drejtat dhe mirëqenien e fëmijëve, por burimet e siguruara 
për këtë qëllim kanë qenë të kufizuara. Zyra e Avokatit popullor ka seksion të posaçëm për 
fëmijët, ku hetohen ankesat për shkeljen e të drejtave të fëmijëve. Ministria e punës dhe politikës 
sociale ka qenë përgjegjëse për mirëqenien e fëmijëve.  
 
Arsimi është i detyrueshëm deri në klasën e tetë ose në moshën 16 vjeçare. Por, disa fëmijë 
aspak nuk kanë hyrë në sistemin arsimor. Ministria e arsimit ka raportuar që 95% e fëmijëve 
kanë qenë të regjistruar në shkolla. Nuk ka pasur statistika zyrtare për vijueshmërinë ose numrin 
e fëmijëve të cilët nuk kanë qasje ndaj arsimit. Arsimi fillor dhe i mesëm kanë qenë pa pagesë, 
ndonëse nxënësit është dashur t'i sigurojnë vetë tekstet shkollore dhe materialet tjera.  

Pothuajse 90% e fëmijëve të cilët e kanë përfunduar shkollën fillore kanë vazhduar në shkollën e 
mesme. Mirëpo, disa vajza në bashkësinë e shqiptarëve etnikë nuk e kanë vijuar mësimin në 
shkollën fillore dhe të mesme. Mesatarisht, gjysma e nxënësve të pakicave etnike nuk kanë 
vazhduar në shkollat e mesme për shkak se nuk ka pasur mësimdhënie në gjuhët e pakicave në 
arsimin e mesëm, si dhe për shkak të bindjes së shumë familjeve etnike shqiptare në viset rurale, 
sipas të cilëve femrat duhet të tërhiqen nga shkolla në moshën 14 vjeçare.  
 
Sipas udhëheqësve të bashkësisë rome, rreth 10% e fëmijëve romë asnjëherë nuk janë regjistruar 
në shkollë. Prej fëmijëve të regjistruar, 50% e kanë braktisur shkollimin deri në klasën e pestë, 
kurse klasa e tetë është përfunduar nga 35-40% e nxënësve. Në shkollat e përziera etnike, fëmijët 
romë kanë mësuar në klasa me nxënësit tjerë, por në klasat e lagjes së mbizotëruar nga romët, në 
Shuto Orizare të Shkupit, 95% e nxënësve kanë qenë romë. Ka ndodhur që nxënësit romë të 
dërgohen në shkolla speciale për romë, kjo ka ndodhur në disa raste për shkak të kërkesës së 
prindërve (në shkollat e këtilla, nxënësit kanë marrë ushqim dhe veshje), kurse në rastet tjera për 
shkak se edukatorët kanë vlerësuar se nxënësit nuk kanë përgatitje minimale për regjistrim në 
shkollat e rregullta fillore.  
 
Si edhe në vitet e kaluara, kushtet e këqija fizike të shkollave dhe hapësira e pamjaftueshme e 
mësonjëtoreve kanë qenë ankesa të rëndomta, veçanërisht në pjesët rurale të vendit. Në disa 
raste, nxënësit kanë protestuar ndaj këtyre kushteve, duke e refuzuar vijimin e mësimit në 
shkollë. Në përgjithësi, djemtë dhe vajzat kanë qasje të barabartë në arsim, ndonëse ka pasur 
raste të izoluara të diskriminimit të vajzave në institucionet arsimore në disa rajone etnike 
shqiptare.  
 
Djemtë dhe vajzat kanë pasur qasje të barabartë ndaj mbrojtjes shëndetësore, e cila sigurohet nga 
shteti.  
 
Keqpërdorimi i fëmijëve ka qenë problem në disa rajone. Sipas statistikës së Ministrisë së 
punëve të brendshme, gjatë vitit janë paraqitur 86 raste të keqpërdorimit seksual të fëmijëve, prej 
të cilëve 53 raste kanë qenë sulme seksuale, 13 raste të dhunimit, pesë raste kanë përfshirë 
shfryrje të epsheve seksuale para të tjerëve, dy raste kanë përfshirë shfaqje të pornografisë para 
personave të mitur dhe një rast ka qenë i lidhur me incest me të mitur. Qendra për punë sociale e 
Ministrisë për punë dhe politikë sociale dhe Seksioni për delinkuentët e mitur në Ministrinë e 
punëve të brendshme kanë qenë përgjegjës për trajtimin e keqpërdorimit të fëmijëve. Edhe OJQ-
të kanë qenë aktive në këtë fushë.  
 
Martesa e fëmijëve ka ndodhur me shpeshtësi të caktuar tek bashkësia rome dhe më rrallë tek 
bashkësia etnike shqiptare. Ka qenë e vështirë të vlerësohet numri i martesave të hershme tek 
bashkësia rome, për shkak se këto martesa zakonisht nuk regjistrohen. Sipas një hulumtimi të 
960 romeve nga një OJQ lokale në vitin 2005, 54% e të femrave të anketuara e kanë lindur 
fëmijën e parë para moshës 18 vjeçare, kurse 3% e kanë pasur lindjen e parë mes moshës 12-14 
vjeçare.  
 
Të rriturit romë shpesh herë i kanë organizuar fëmijët e tyre në grupe për të kërkuar lëmoshë në 
udhëkryqet më frekuente, në kryqëzimet rrugore, restorante dhe kafene.  

Sipas disa vlerësimeve, në mbarë vendin ka rreth 500-1000 fëmijë në rrugë, pjesa më e madhe 
prej të cilëve janë romë. Me përkrahje ndërkombëtare, Ministria e punës dhe politikës sociale ka 
udhëhequr me qendrën ditore për fëmijët e rrugës.  
 

Trafikimi i qenieve njerëzore 
 
Ligji i ndalon të gjitha format e trafikimit të qenieve njerëzore. Prapëseprapë, ka pasur raporte 
sipas të cilave njerëzit janë trafikuar në, përmes, brenda dhe nga vendi.  
 
Ndonëse Maqedonia ka mbetur kryesisht vend transitues i trafikimit, zyrtarët dhe vëzhguesit 
tjerë kanë njoftuar që është rritur numri i personave të trafikuar brenda vendit.  
 
OJQ-të dhe zyrtarët qeveritarë kanë shënuar rënie të trafikimit në drejtim të vendit dhe brenda 
shtetit, duk filluar nga vitit 2006, pas anëtarësimit të Rumanisë dhe Bullgarisë në BE. Këto dy 
vende kanë qenë shtetet kryesore të origjinës, kështu që me anëtarësimin e tyre trafikuesit kanë 
gjetur rrugë më të volitshme për në perëndim. Sipas Organizatës ndërkombëtare të emigrimit 
(IOM), rënia fillestare ka filluar gjatë vitit, pjesërisht për shkak të aktiviteteve policore dhe 
antitrafikuese (përfshirë edhe mbledhjen e informatave të zbulimit, identifikimin dhe hetimin), 
integrimit në BE dhe zhvillimit ekonomik të shteteve "tradicionale" burimore, si që janë 
Bullgaria dhe Rumania.  
 
Shqipëria dhe Serbia e kanë zëvendësuar Rumaninë dhe Bullgarinë si shtete më të shpeshta të 
origjinës së viktimave të trafikuara. Ka pasur shumë pak informata konkrete për destinacionin e 
viktimave të trafikuara brenda dhe nga vendi, ndonëse shumica kanë besuar që trafikimi bëhet në 
drejtim të Evropës qendrore dhe perëndimore.  
 
Ka qenë vështirë të merren statistikat zyrtare për fushëveprimin e trafikimit, për shkak se 
trafikuesit e kanë ndryshuar mënyrën e veprimit dhe për faktin se shumë viktima potenciale nuk 
e kanë identifikuar veten si viktima. Bastisjet policore dhe dëshmitë e viktimave kanë konfirmuar 
që një numër i vogël i viktimave të trafikimit i janë nënshtruar kërcënimeve dhe keqpërdorimit 
fizik ose psikologjik. Sidoqoftë, OJQ-të dhe përfaqësuesit e bashkësisë ndërkombëtare kanë 
raportuar që me qëllim të sigurimit që viktimat të mos e identifikojnë veten si viktima të 
trafikimit (në rast se pyeten nga policia), trafikuesit çdoherë e më tepër e arranxhojnë qëndrimin 
legal të viktimave të tyre në vend, ju paguajnë ca të holla për shërbimet e tyre dhe ju lejojnë liri 
të kufizuar të lëvizjes.  
 
Femrat e trafikuara janë detyruar të punojnë si prostitute, shpesh herë nën maskën e vallëzuesve, 
hostesave ose kameriereve në klubet lokale. Nuk ka pasur raporte për trafikim me qëllim të 
eksploatimit të fuqisë punëtore.  
 
Sipas një hulumtimi qeveritar, pjesa më e madhe e viktimave të trafikuara brenda vendit kanë 
qenë maqedonas etnikë nga familjet e varfra dhe jofunksionale në pjesën lindore të vendit, të 
cilat janë trafikuar në baret dhe klubet e natës në pjesën perëndimore. Gjithashtu, një numër i 
vogël i femrave rome dhe shqiptare janë trafikuar dhe eksploatuar seksualisht.  

Komisioni nacional qeveritar për parandalimin dhe ndalimin e trafikimit të qenieve njerëzore dhe 
emigrimit ilegal ka qenë koordinatori kryesor për përpjekjet e antitrafikimit. Ministria e punëve 
të brendshme ka qenë ministria kryesore e përfshirë në përpjekjet e zbatimit, kurse Ministria e 
punës dhe politikës sociale është marrë kryesisht me mbrojtjen e viktimave. Kanë marrë pjesë 
dhe tetë ministri tjera dhe përfaqësues të gjyqeve. Gjatë vitit, ky Komision ka hapur zyrë për 
koordinimin e përpjekjeve të qeverisë dhe OJQ-ve, me qëllim të ndarjes dhe këmbimit të të 
dhënave për çështjen e trafikimit.  
 
Trafikimi i qenieve njerëzore për eksploatim seksual, punë të dhunshme, robëri ose skllavëri 
është vepër penale. Ligji parasheh dënim minimal prej katër viteve për shumicën e krimeve të 
trafikimit dhe të paktën gjashtë muaj për shkatërrimin e dokumenteve të identifikimit të personit 
të trafikuar. Personat e dënuar për organizim të trafikimit dënohen me të paktën 8 vite burgim të 
detyrueshëm dhe 1-10 vite për bashkëpunim në veprat e trafikimit. Ligji parasheh të paktën 
gjashtë muaj dënim për personat të cilët me dashje i përdorin, ose ia mundësojnë përdorimin e 
shërbimeve të personit të trafikuar ndonjë personi të tretë. Dënimi minimal i detyrueshëm për 
trafikimin e fëmijëve ose shfrytëzimin me dashje të fëmijëve dhe të miturve të trafikuar për 
eksploatim seksual është tetë vite burg.  
 
Shumica e viktimave të trafikimit janë zbuluar gjatë bastisjeve policore të bareve dhe klubeve të 
natës. Policia ka bastisur 71 bare të dyshueshme në periudhën kohore prill-dhjetor dhe ka zbuluar 
249 viktima potenciale të trafikimit, prej të cilëve 97 janë shtetas. OJQ-të lokale kanë marrë 
pjesë në intervistat pas bastisjes dhe i kanë konfirmuar të dhënat e policisë. Nëntë viktima të 
zbuluara gjatë bastisjeve kanë qenë të mitur.  
 
Deri në fund të vitit janë ndjekur 55 lëndë të lidhura me trafikimit, kurse 118 persona të dyshuara 
janë gjykuar për përfshirje në trafikim.  
 
Më 7 shator, Gjyqi themelor në Shkup i ka shqiptuar dënimet për trafikim prej dy deri në nëntë 
vite për 18 të pandehurit, të cilët janë ngarkuar si pjesë e operacionit rajonal kundër trafikimit 
dhe trafikimit të emigruesve, të njohur si operacioni "Danubi". Por, ka pasur më pak raporte në 
krahasim me vitet e kaluara për trafikuesit e vendit të cilët kanë qenë të lidhur me rrjetet rajonale 
të trafikimit.  
 
Qeveria ka qenë e kapshme me informatat e saj dhe proaktive në realizimin e bastisjeve të 
klubeve të dyshueshme. OJQ-të, organizatat ndërkombëtare si IOM dhe disa ambasada në Shkup 
kanë marrë pjesë në Komisionin e përhershëm të antitrafikimit, i cili është transparent dhe 
udhëhiqet nga Komisioni qeveritar i antitrafikimit.  
 
Katër viktima (prej të cilëve dy të mitur) janë zbuluar më 26 prill në një bastisje të barit në afërsi 
të Tetovës dhe kanë dëshmuar kundër pronarit të barit, si dhe personit që i ka ruajtur. Më 6 
korrik, gjyqi e ka dënuar në mungesë Rexhep Fejzullahun me gjashtë muaj burgim, kurse me 
burgim katërvjeçar është dënuar Rexhep Karimani për "trafikimin e qenieve njerëzore në 
rrethana rënduese".  
 
Gjatë vitit, IOM e ka drejtuar qendrën transituese e cila i ka ndihmuar 152 viktimave të huaja të 
trafikimit, që janë zbuluar gjatë bastisjeve policore, në krahasim me 17 viktimat e vitit të kaluar. 

Kjo strehimore ka siguruar ndihmë dhe vendosje gjatë procesit gjyqësor, deri në momentin kur 
është mundësuar riatdhesimi i viktimave në shtetet e tyre të origjinës. Katër efektivë të Ministrisë 
së punëve të brendshme janë punësuar në këtë strehimore për mbrojtjen e viktimave. Përveç 
kësaj, një OJQ lokale e ka drejtuar strehimoren ku janë ndihmuar rreth 97 viktimave të trafikimit 
të brendshëm, të cilat janë udhëzuar në strehimore nga Mekanizmi nacional referues i Ministrisë 
së punës dhe politikës sociale. Të gjitha viktimat e identifikuara të trafikimit në vend kanë pasur 
të drejtë të strehimit dhe ndihmës mjekësore, të cilën zakonisht e kanë marrë.  
 

Personat me paaftësi 
 
Ligji e ndalon diskriminimin në bazë të paaftësisë. Por, personat me paaftësi janë ballafaquar me 
diskriminim në punësim, arsim, qasje ndaj kujdesit shëndetësor dhe në shërbimet tjera shtetërore. 
Nuk ekziston asnjë ligj ose rregullativë që kërkon aftësimin e ndërtesave për qasjen e personave 
me paaftësi. Shumë objekte publike edhe më tej mbesin pa qasje për këto persona.  
 
Përkrahësit kanë cekur që punëdhënësit kanë ngurruar në punësimin e personave me paaftësi, si 
dhe që vështirësia e qasjes në arsim dhe mundësitë tjera i ka parandaluar këto persona në 
integrimin shoqëror.  
 
Disa deputetë dhe OJQ kanë vazhduar të insistojnë për legjislativën me të cilën do të 
përmirësohen rrethanat e personave me paaftësi, por përkrahja e qeverisë ka qenë e vogël.  
 
Ministria e punës dhe politikës sociale është përgjegjëse për integrimin e personave me paaftësi 
në jetën ekonomike dhe pagesën e kontributeve. Në praktikë, përfitimet të cilat i kanë marrë 
personat me paaftësi nuk i kanë mbuluar shpenzimet e tyre të jetës dhe kujdesit mjekësor. 
Ministria i ka siguruar trajnime personave me paaftësi mendore dhe psikike mesatare dhe të 
rëndë, me të cilat personave në fjalë ju mundësohet angazhimi në punë dhe aktivitete tjera 
adekuate për aftësitë e tyre.   
 
 

Pakicat nacionale/racore/etnike 
 
Sipas regjistrimit të vitit 2002, përbërja e popullatës ka qenë: 64.2% maqedonas etnikë, 25.2% 
shqiptarë etnikë, 3.9% turq etnikë, 2.7% romë, 1.8% serb etnikë, 0.8% boshnjakë dhe 0.5% vlleh.  
 
Ka pasur raporte për dhunë policore të ushtruar ndaj romëve dhe shqiptarëve, përfshirë edhe 
rrahjen gjatë arrestimit dhe në periudhën e paraburgimit. Rasti më i njohur është operacioni 
policor "Stuhia malore", që është realizuar në fshatin Brodec dhe ku janë bërë disa arrestime të 
anëtarëve të dyshuar të një bande. Banorët e Brodecit kanë pohuar se personat e arrestuar janë të 
pafajshëm dhe që janë viktima të diskriminimit etnik. Zyra e Avokatit popullor dhe Komiteti i 
Helsinkit i Maqedonisë  ka theksuar se policia ka përdorur forcë të tepruar gjatë arrestimeve. Në 
dhjetor, përfaqësuesve të ICRC-së ju është lejuar vizita e personave të paraburgosur në Brodec. 
Raporti i ICRC-së nuk është publikuar deri në fund të vitit.   
 
Sipas OJQ-së rome "DROM", edhe më tej ka vazhduar armiqësia sociale kundër romëve, por 
janë ulur dukshëm rastet e sulmeve të drejtpërdrejta.  

Marrëdhëniet mes shumicës së maqedonasve etnikë dhe pakicës etnike shqiptare kanë vazhduar 
të jenë të tendosura. Por, ka pasur disa shenja të përmirësimit të vazhdueshëm, posaçërisht në 
rikthimin e besimit mes dy bashkësive. Raportet e zënkave në shkolla mes prindërve dhe 
organeve shkollore për çështjet etnike kanë shënuar rënie për vitin e tretë në vazhdimësi.   
 
Nxënësit e grupeve të ndryshme etnike ndonjëherë kanë mësuar në ndërrime të ndryshme ose në 
objekte të ndara, për shkak të gjuhës së ndryshme të mësimdhënies ose për shkak se kjo është 
kërkuar nga prindërit.  
 
Shqiptarët etnikë kanë vazhduar të ankohen nga diskriminimi zyrtar. Ata kanë qenë të brengosur 
për progresin e ngadalshëm në arritjen e asaj që e trajtojnë përfaqësim të barabartë në ministritë e 
qeverisë, kurse maqedonasit etnikë shpesh herë kanë pohuar që janë në shënjestër të lëshimit nga 
vendi i punës, pa dallim nga rezultatet e punës. Disa shqiptarë etnikë kanë pohuar që nuk kanë 
pasur mundësi të votojnë, për shkak të diskriminimit gjatë vendimmarrjes për dhënien e 
shtetësive.  
 
Qeveria e ka mbindërtuar "sektorin" për implementimin e Marrëveshjes kornizë të Ohrit të vitit 
2001 në nivel të "sekretariatit" me pushtet dhe kuadër më të madh. Marrëveshja kornizë e Ohrit 
siguron mbrojtje më të mirë të të drejtave të pakicave dhe integrim të të gjithë sektorëve në 
shoqërinë e Maqedonisë. Sekretariati ka pasur të drejtë për kërkim të përgjegjësisë nga 
institucionet shtetërore të cilat nuk e kanë respektuar strategjinë për përfaqësim të barabartë të 
pakicave.  
 
Sipas sekretariatit të Marrëveshjes kornizë, në vitin 2006 në institucionet shtetërore janë 
punësuar rreth 300 shqiptarë dhe pjesëtarë të pakicave tjera. Deri në fund të vitit 2007, ky numër 
ka arritur përafërsisht në 783. Përveç kësaj, mbi 1.700 pjesëtarë të pakicave janë punësuar në 
ndërmarrjet publike, gjyqet dhe organet tjera që janë nën sferën e sekretariatit. Në vitin 2006, 
buxheti për zbatimin e Marrëveshjes kornizë ka qenë pak më tepër se $1 milion (44 milionë 
denarë), gjatë vitit ka qenë $3.6 milionë (150 milionë denarë), kurse në buxhetin e miratuar për 
vitin 2008 ka qenë mbi $4.8 milionë(200 milionë denarë).  
 
Shqiptarët etnikë kanë mbetur edhe më tej me përfaqësim të ulët në ushtri dhe polici, veçanërisht 
në agjencitë e zbulimit dhe kundërzbulimit, ndonëse janë ndërmarrur përpjekje të veçanta për 
rekrutimin e kandidatëve të kualifikuar të pakicave.  
 
Sipas ligjit, gjuhët e pakicave etnike duhet të njihen si gjuhë zyrtare plotësuese në vendet ku 
pakicat janë të përfaqësuara me të paktën 20% të popullatës. Në këto vende, qytetarët kanë pasur 
të drejtë të komunikojnë me zyrat lokale të qeverisë qendrore në gjuhën e grupit të pakicës dhe të 
pranojnë përgjigje në gjuhën e njëjtë, duke i përfshirë edhe dokumentet personale. Por, kjo nuk 
ka ndodhur çdoherë në praktikë. Sipas ligjit, personat e akuzuar për vepra penale çdoherë kanë të 
drejtë të përkthimit të të gjitha procedurave dhe dokumenteve relevante gjyqësore (në shpenzim 
të shtetit), por kjo nuk ka ndodhur çdoherë në praktikë.  
 
Ligji parasheh që arsimi fillor dhe i mesëm të jetë në gjuhën e pakicave etnike dhe arsimi fillor 
është ofruar në gjuhën maqedonase, shqipe, turke dhe serbe. Numri i nxënësve të pakicave etnike 

të cilët e kanë vijuar arsimin e mesëm në gjuhën amtare ka vazhduar të rritet. Por, shqiptarët 
etnikë janë ankuar që ndarja e burimeve për arsimin publik nuk ka qenë në proporcion me 
përfaqësimin e grupit etnik në numrin e plotë të popullatës.  
 
Pakicat etnike kanë mbetur edhe më tej me përfaqësim të ulët në nivelin universitar, ndonëse ka 
pasur përparim në rritjen e numrit të studentëve të pakicave, që nga pranimi i Universitetit 
shtetëror të Tetovës në vitin 2004, që dominohet nga shqiptarët etnikë.  
 
Edhe turqit etnikë janë ankuar nga diskriminimi qeveritar, shoqëror dhe kulturor. Brengat e tyre 
kryesore janë lidhur me përparimin e ngadalshëm të arritjes së përfaqësimit të barabartë në 
institucionet qeveritare, mungesën e komunave ku turqit do të jenë shumicë sipas rindarjes 
komunale të vitit 2004 dhe nivelit joadekuat të arsimit dhe mediave në gjuhën turke.  
  
Romët janë ankuar nga diskriminimi i gjerë shoqëror. OJQ-të dhe ekspertët ndërkombëtarë kanë 
raportuar që romët shpesh herë janë refuzuar për punësim, qasje në fondeve për mirëqenie 
publike dhe hyrje në vende si restorantet ose kafetë.  
 
Tek romët është shënuar niveli më i lartë i punësimit, niveli më i ulët i të ardhurave personale 
dhe familjare, i arsimit, kurse romët kanë nivel më të lartë të vdekshmërisë në krahasim me të 
gjitha grupet tjera etnike. Qeveria ka siguruar disa shërbime sociale për romët, përderisa raportet 
kanë treguar se shkalla e papunësisë tek popullata rome është mbi 70%. Në disa raste, prindërit 
romë kanë refuzuar t'i dërgojnë fëmijët e tyre në shkollë, për shkak të pamundësisë së pagesës së 
teksteve shkollore dhe shpenzimeve tjera ose për shkak se kanë preferuar që fëmijët e tyre të 
punojnë në shtëpi ose në rrugë.  
 
Gjatë vitit, qeveria i ka përkrahur fushatat e financuara nga Fondi i Budapestit për edukimin e 
romëve, me çka ka kontribuar pak në rritjen e numrit të fëmijëve romë të cilët e vijojnë mësimin.  
 
Keqpërdorimet tjera shoqërore dhe diskriminimi 
 
Një OJQ lokale e cila i përfaqëson të drejtat e homoseksualëve ka raportuar për raste të 
paragjykimeve shoqërore kundër homoseksualëve, duke e përfshirë edhe shqetësimin ose 
diskriminimin nga punëdhënësit dhe zyrtarët shtetërorë. Asociacioni maqedonas për orientim të 
lirë seksual është ballafaquar me pengesa burokratike gjatë organizimit të aktiviteteve. Në shtyp 
janë publikuar shkrime homofobike.  
 
Numri i personave me HIV/AIDS ka qenë tepër i ulët dhe nuk ka pasur raporte për diskriminim 
shoqëror kundër personave me HIV/AIDS. 
 
 
Pjesa 6 Të drejtat e punëtorëve 
 
a. E drejta e shoqërimit 
 
Ligji e parasheh të drejtën e themelimit dhe bashkëngjitjes në sindikata dhe kjo është zbatuar nga 
punëtorët në praktikë.  

Sindikatat mund të regjistrohen lirshëm në Ministrinë e punës dhe politikës sociale. Mbi 50% e 
fuqisë punëtore legale ka qenë pjesë e sindikatës, kurse sindikatat kanë qenë të prezantuara tejet 
mirë në sektorin publik. Ka pasur dy lidhje kryesore sindikaliste, Lidhja e sindikatave të 
Maqedonisë (SSM) dhe Konfederata e sindikatave të lira (KSS) e cila është krijuar më vonë, 
gjegjësisht në vitin 2005. Disa sindikata nuk kanë qenë të lidhura me asnjërën prej dy lidhjeve të 
lartshënuara. Këtu përfshihet sindikata e gazetarëve, efektivëve policorë, bujqve dhe punëtorëve 
shëndetësorë.    
 
Ligji e ndalon diskriminimin antisindikalist. Por, kjo ka ekzistuar në praktikë. Në disa raste, të 
punësuarit e mëparshëm i kanë akuzuar ndërmarrjet private për lëshim nga puna për shkak të 
pjesëmarrjes në aktivitete sindikaliste, ndonëse ndërmarrjet zakonisht kanë pasur arsyetime tjera. 
Për shkak të vonesave në sistemin gjyqësor, punëtorëve të lëshuar nga puna në mënyrë të 
padrejtë ju janë nevojitur dy-tre vite për rikthimin e punësimit përmes procedurës gjyqësore.  
 
Ka pasur thashetheme herë pas here që punëdhënësit kanë ndërhyrë në punët e brendshme 
sindikaliste, duke dominuar në fushatat zgjedhore sindikaliste ose duke futur kandidatë të tyre në 
zgjedhjet sindikaliste.  
 
b. E drejta e organizimit dhe marrëveshjes kolektive 
 
Ligji lejon që sindikatat t'i realizojnë aktivitetet e tyre pa ndërhyrje. Por, qeveria nuk e ka zbatuar 
çdoherë në mënyrë aktive këtë ligj në praktikë. Ligji e mbron të drejtën e punëtorëve për 
marrëveshje kolektive dhe shumica e degëve dhe sindikatave lokale ka pasur marrëveshje 
kolektive. Të gjithë punëtorët e punësuar në mënyrë legale janë përfshirë nga njëra prej dy 
marrëveshjeve kolektive - njëra ka qenë për të punësuarit në sektorin publik, kurse tjetra për 
sektorin privat. Ndonëse janë bërë marrëveshjet kolektive, të punësuarit kanë pasur shumë pak 
forcë negociuese në praktikë, për shkak të klimës së dobët ekonomike në vend. Shumë 
marrëveshje kolektive kanë dështuar në mbajtjen e hapit me ndryshimet në këtë klimë dhe 
vendin e punës.  
 
Gjatë vitit, SSM ka bërë negociata për marrëveshje kolektive me shoqatat më të mëdha të 
punëdhënësve, duke i përfshirë të punësuarit në sektorin privat. Marrëveshja ka caktuar 
minimum-standarde për kushtet e punës në ndërmarrjet-anëtare të shoqatave të punëdhënësve. 
Lidhja tjetër sindikaliste, KSS dhe sindikatat tjera të pavarura e kanë kontestuar të drejtën e 
SSM-së për bisedime vetanake për këto marrëveshje. Kjo grindje nuk është zgjidhur deri në fund 
të vitit. Në sektorin privat, degët sindikaliste kanë bërë bisedime në nivel nacional me degët 
gjegjëse të odave ekonomike dhe sindikatat lokale kanë biseduar me ndërmarrjet e ndara. Gjatë 
verës kanë filluar negociatat për marrëveshje kolektive në sektorin publik, nga ana e KSS-së si 
përfaqësuesi më i madh i të punësuarve të sektorit publik. SSM e ka kontestuar të drejtën e KSS-
së për bisedimet mbi marrëveshjen publike të sektorit publik, por KSS ka qenë federata e vetme 
sindikaliste e cila e ka plotësuar kërkesën ligjore që anëtarësia e saj të përfshijë 33% të të 
punësuarve në sektorin publik. SONK (Sindikata e mësimdhënësve) si anëtare e KSS-së, i ka 
përfunduar negociatat me qeverinë për marrëveshjen kolektive, me të cilën mbulohen të 
punësuarit në arsimin fillor dhe të mesëm. Ka vazhduar mosmarrëveshja juridike mes SSM-së 
dhe KSS-së për pronësinë mbi ndërtesën në pronësi të sindikatës.  

Ligji e parasheh të drejtën e grevës dhe punëtorët e kanë përdorur këtë të drejtë në praktikë. Ligji 
i lejon anëtarëve të ushtrisë dhe policisë të dalin në grevë, por vetëm në qoftë se i përmbahen 
udhëzimeve kufizuese dhe në rast se vazhdojnë me realizimin e shërbimeve esenciale. Por, ligji 
për marrëdhëniet e punës i lejon punëdhënësve privatë të "përjashtojnë" ose përkohësisht të 
lirojnë deri në 2% të të punësuarve të ndërmarrjes gjatë grevës, në qoftë se ndërmarrja mendon 
që këta të punësuar mund të përdorin dhunë ose të shkaktojnë përçarje. Punëtorët e liruar mund 
të riangazhohen pas grevës. Sindikatat kanë theksuar që kjo dispozitë i lejon punëdhënësve t'i 
përjashtojnë udhëheqësit sindikalistë nga negociatat gjatë grevës.  
 
Ekziston një zonë e përpunimit të eksportit, por nuk ka qenë funksionale gjatë vitit.  
 
c. Ndalimi i punës së detyrueshme ose të shtrënguar 
 
Ligji e ndalon punën e dhunshme ose të shtrënguar, duke i përfshirë edhe punën e fëmijëve. Ka 
pasur raporte sipas të cilave kjo ka ndodhur. Femrat dhe fëmijët janë trafikuar me qëllim të 
eksploatimit seksual. 
 
d. Ndalimi i punës së fëmijëve dhe mosha minimale për punësim 
 
Ndonëse ka ligje dhe politika për mbrojtjen e fëmijëve nga eksploatimi në vendin e punës, ku 
përfshihet edhe ndalimi i punës së dhunshme ose shtrënguar, zbatimi i qeverisë ka qenë i 
paqëndrueshëm. Ligji parasheh dënim me burg prej të paktën tetë viteve për cilindo person i cili 
blen, shet, mban ose merr fëmijë ose të mitur me qëllim të eksploatimit.  
 
Mosha minimale për punësim është 15 vjeç. Ligji e ndalon punësimin e të miturve nën moshën 
18 vjeçare në vendet e dëmshme të punës për shëndetin psikik ose psikologjik, si dhe për moralin 
e tyre. Ligji gjithashtu e ndalon punën e të miturve nën moshën 18 vjeçare gjatë orarit të natës 
ose punën më të gjatë se 40 orë në javë.  
 
Nuk ka pasur raporte zyrtare të punës ilegale të fëmijëve gjatë vitit. Por, ka pasur dëshmi që kjo 
punë është përdorur në ekonominë gri, kryesisht përmes përfshirjes së fëmijëve që kanë kërkuar 
lëmoshë dhe kanë shitur cigare ose artikuj tjerë të vegjël në tregjet e gjelbra, në rrugë, në bare 
ose restorante, ndonjëherë edhe gjatë natës. Fëmijët e përfshirë në këto aktivitete kanë qenë 
kryesisht romë dhe më së shpeshti kanë punuar për prindërit e tyre. Personat zyrtarë nuk i 
ndëshkojnë këto shkelje dhe fëmijët mbeten të lëndueshëm ndaj eksploatimit. Një raport i Fondit 
të OKB-së për fëmijë (UNICEF) i publikuar në vitin 2005 ka konstatuar që rreth 500 fëmijë kanë 
punuar në aktivitete të këtilla.  
 

Të miturit ndonjëherë janë trafikuar për eksploatim seksual.  
 
Ministria e punës dhe politikës sociale ka qenë përgjegjëse për zbatimin e ligjeve me të cilat 
rregullohet punësimi i fëmijëve. Përpjekjet e qeverisë për eliminimin e keqpërdorimit të punës së 
fëmijëve ka qenë në masë të madhe joefektive. Ndërkohë që ligjet e nevojshme ekzistojnë, ka 
pasur zbatim të vogël praktik të politikës dhe ligjeve.  

Gjatë vitit, qeveria ka themeluar një qendër në Shkup ku janë siguruar shërbimet arsimore, 
mjekësore dhe psikologjike për fëmijët që punojnë në rrugë. Një fushatë e financuar nga 
UNICEF-i për ngritjen e vetëdijes për fuqinë punëtore të fëmijëve dhe trafikimit të të miturve ka 
përfunduar në vitin 2006, edhe pse qendra e financuar nga qeveria për fëmijët e rrugës ka 
vazhduar të funksionojë. Donatorët ndërkombëtarë i kanë përkrahur programet për parandalimin 
e fëmijëve nga puna në rrugë dhe për rritjen e regjistrimit në shkollë për fëmijët që ballafaqohen 
me rrezikun e këtillë.  
 
e. Kushtet e pranueshme të punës 
 
Shteti nuk e ka caktuar me ligj nivelin e rrogës minimale. Sipas statistikës zyrtare, rroga 
mesatare mujore ka qenë $346 (14,414 denarë), që nuk ka siguruar standard të mjaftueshëm 
jetësor të punëtorit dhe familjes. Enti statistikor qeveritar ka vlerësuar që 29.6% e popullatës 
jetojnë nën nivelin e varfërisë.  
 
Ligji parasheh javë punë prej 40 orëve me periudhë pushuese minimale 24-orëshe, pushim vjetor 
dhe pushim mjekësor. Punëtorët nuk mund të punojnë legalisht më gjatë se 10 orë plotësuese në 
javë, 20 orë në muaj ose 190 orë të këtilla në vit. Sipas marrëveshjes kolektive mes qeverisë dhe 
SSM-së, të punësuarit kanë të drejtë të rrogës për orët plotësuese në nivel prej 135% nga rroga e 
rregullt. Përveç kësaj, të punësuarit të cilët punojnë më tepër se 150 orë plotësuese në vit kanë të 
drejtë për shtojcë në nivelin e rrogës mujore. Sidoqoftë, niveli i lartë i papunësisë dhe kushtet e 
vështira ekonomike kanë detyruar shumë punëtorë ta pranojnë vendin e punës i cili nuk i 
plotëson kushtet ligjore. Në veçanti, bizneset e vogla të tregtisë shpesh herë kërkojnë që të 
punësuarit të punojnë shumë mbi limitet ligjore. Gjatë vitit, Inspektorati i punës i Ministrisë së 
punës dhe politikës sociale ka parashtruar padi kundër disa ndërmarrjeve private për detyrimin e 
punëtorëve të punojnë në orar të gjatë pa pushim, që kërkohet nga ligji ose të cilat nuk i kanë 
regjistruar të gjithë të punësuarit. Në rast të shkeljeve të këtilla, inspektorati i punës ka të drejtë 
ligjore ta mbyllë ndërmarrjen, deri në momentin kur përmirësohen shkeljet. Në rast të përsëritjes 
së shkeljes, pronari mund të gjobitet. Gjatë vitit, organet kompetente kanë mbyllur përkohësisht 
100 ndërmarrje për shkak të shkeljeve të lidhura me punën. Nuk ka pasur gjobitje.  
 
Ministria e punës dhe politikës sociale nuk i ka zbatuar ligjet dhe rregullativat për sigurinë e 
punëtorëve në mënyrë strikte. Përderisa punëtorët kanë të drejtë ligjore të largohen nga situatat të 
cilat e rrezikojnë shëndetin ose sigurinë e tyre pa e rrezikuar vendin e punës në ardhmëri, 
punëdhënësit nuk e kanë respektuar çdoherë këtë të drejtë në praktikë.  

  


